
Na min’uni Aak Mindadangaz Bunun Tu Bunun

“ Nii ata bunun magqtu untinian miqumis inastu ti.” Tupa ka tamatina tu
asa ganglas mindadangaz bunun, haip ganian mindangaz ata bunun,
lagbingin na’indangazan ata amin i bunun.

Haiza dau isia Tauluu tun sinpakadaqvis tupa tu: “ Haiza dau tatini
Mainduduaz namunhaan asang siking min’uni sasbinaz, kamimisqang a
balivusan, haiza qana tas’a qalua anganuun i1 danum daingaz, saduan i
mainduduaz ta. Isizaan dau istaa lisav mindangaz. Sisiking a mainduduaz,
haiza gana tas’a pinatas mavai tas’a matagdung. Maaq dau ka qaluaa
munhaan inki-tagdung ta mahizuq i isiata hubung, a unhaanun istaa
mainduduaz ta tu pinatas ta masius tas’a mataqdung. Tudiipin a
mainduduaza minsia ka siniking, min’uniin aipa amin 1 sasbinaz.”

Haiza dau tatini kasasauva tu bunun, haiza tu tas’a qanian saduu aipa
tas’a mataukhav tu uvaz’az, panlangsitan 1 hulus, nitu tail’anav. Mapahanat 1
tas’a baluku sauva nabalivun istaa. Musqa dau uvaz’aza matakunav 1 dusa
suidaing a, masnadiipin musbai. Saduan kasasauva bunun ta suia, amuqis
nitu mamantuk tu sui. Liskinuan istaa kantulun, amugis ispakaun istaa

makantakzang mihalang ihaan sapalan tu tina. Pinahiva ka kasasauva ka nitu

magansiap, maupata ka uvaz’aza makusia nitu mamantuk tu sui mabaliv
sauva ispakaun tina istaa..... Madaingazin dau ka kasasauva ka, panadaan
aipa halang daingaz ihaan ising. Maganimulmul dau ka tastulumag. Aupa
uka sikaskaupa ta tu sui ispa’iu isiata halang. Maaq dau ka uvaz’aza
min’uniin ising daingaz, niin a kasasauva ka saqaal istaa. Qansaipun
Uvaz’az ta isiata iniqdian a, indangazan istaa masaiv sikaupa tu pai’iua.
Haiza pinatas ihaan haqil tupa tu: “Maaq a pai’iuan suu tu suia, aminunin su
masaiv ihaan matiun gamis tanangaus.”

Tuza tu maupata ka bunun migumis nastu ti, nii ata naipun tu na lakuaq
ata minkanang. Pagpun maaq 1 haiza’anang ata tamasaz a, kavavaa
mindangaz i makanmiqgdi tu bunun. Nii ata amin magansiap tu
naminmakuag a inindangazan suu tu bununa.

Tan’a aak tas’a qalinga tupa tu; “Maaq 1 mindangaz bunun a,
panpungulav a sin’indangaz suua; maaq i inindangazan aas bunun a, asa tu
nitu panpupungulan, asa tutupa tu musuqis minbaas mindangaz istaa.”
Tupauk a inaak is’aang laupakadau tu: “ Min’unia mindadangaz bunun tu

